
ნინო კირთაძე 

რეჟისორი, სცენარისტი, მსახიობი.

ნინო კირთაძე დაიბადა საქართველოში, დაამთავრა ფილოლოგიის ფაკულტეტი. ლიტერატუტის ინსტიტუტში დისერტაციაზე მუშაობისას გამოაქვეყნა სცენარი “ორშაბათი”, რომელიც საქართველოს კინემატოგრაფისტთა კავშირის პრიზით დაჯილდოვდა. ის არის თანაავტორი წიგნისა საქართველოს ეროვნული ბალეტის, სუხიშვილების ანსამბლის შესახებ. ოთხმოცდაათიანი წლების დასაწყისში ნინო კირთაძე იყო ფრანს პრესის და ასოშიეითიდ პრესის ჟურნალისტი და მუშაობდა კონფლიქტის ზონებში კავკასიაში, განსაკუთრებით დიდხანს ჩეჩნეთში, პირველი და მეორე ომების დროს. საკუთარი თვალით ნახა ასევე ყარაბაღის და აფხაზეთის ომები და ეს გამოცდილება შემდეგ თავის დოკუმენტურ ფილმებში გამოიყენა. 

ნინო კირთაძის კინოდებიუტი საფრანგეთში შედგა. დღეს  იგი ევროპაში აღიარებული რეჟისორია, რომელსაც განსაკუთრებული მხატვრული ხელწერა და ადამიანური ბუნების ღრმა ხედვა აქვს.

ფრანგული არტ ჰაუსის რეჟისორ-სცენარისტთა გილდიის მიერ ნინო ხუთჯერ არის დაჯილდოებული მხატვრულ-დოკუმენტური სრულმეტრაჟიანი ფილმის საუკეთესო დრამატურგიისთვის. მას 4-ჯერ აქვს აღებული წლის საუკეთესო ფილმის პრიზი საფრანგეთში, არის გერმანიის  ადოლფ გრიმეს ოქროს პრიზის მფლობელი, დაჯილდოებულია სანდენსის საუკეთესო რეჟისორის პრიზით,  მიღებული აქვს „სინემა დუ რეელის“ (Cinéma du Réel) მთავარი პრიზი პარიზში, „ვიზიონ დუ რეელის“ (Vision du Réel) გრან-პრი შვეიცარიაში, ასევე არის ევროპული კინოაკადემიის ჯილდოს მფლობელი.

ნინო კირთაძე 1997 წლიდან ცხოვრობს და მუშაობს პარიზში. როგორც მსახიობი იგი ნანა ჯორჯაძის “შეყვარებული კულინარის ათასერთ რეცეპტში“ პიერ რიშარის პარტნიორი იყო. ნამუშევარი აქვს ისეთ მსახიობებთან როგორც ვიტორიო გასმანი, ბენ კასარა, ჟაკ დიუტრონი, შარლოტ რემპლინგი. 

ნინო თანამშრომლობდა პეტერ ბრუკთან, კლოდ გორეტასთან, ოლივიე ლანგლუასთან. 
მან ეხლახან დაამთავრა ახალი ფილმი “გეპატიჟებით ჩემს ეკზეკუციაზე”, რომელიც ბორის პასტერნაკის ჟივაგოს, ხელოვნებას და პოლიტიკურ მანიპულაციას ეხება.

ნინო კირთაძე თანამშრომლობს „არტესა“ და ევროპული კინოაკადემიის ეგიდით გამართულ მასტერკლასებსა და ტრეინინგებში. ის არის ფრანგული კინოსკოლის (FEMIS), შვეიცარული კინოსკოლის (HEAD),  მაროკოს კინოსკოლისა (ESAV) და კოლუმბიის უნივერსიტეტის მოწვეული პროფესორი. იგი აღმოსავლეთ ევროპის რეჟისორების პროგრამის არისტოტელეს ვორკშოფის და ახლო აღმოსავლეთის რეჟისორების პროექტების განვითარების Greenhouse seminar- ის კონსულტანტია. მისი ხელმძღვანელობით შექმნილია 40-მდე ფილმი, რომელთაგან ბევრს მნიშვნელოვანი საერთაშორისო წარმატება ხვდა წილად. 2015 წელს ნინოს ხელმძღვენელობით კახეთის რეგიონში 9 ფილმი გაკეთდა შვეიცარული საერთაშორისო კინოსკოლის დიპლომანტების მიერ, რომელთაგან რვა ნიონის და სინემა დუ რეელის ფესტივალების საკონკურსო პროგრამაში  შეირჩა და თბილისის კინოფესტივალზე იქნა ნაჩვენები.

ნინო კირთაძე არაერთხელ ყოფილა საერთაშორისო კინოფესტივალების ჟიურის წევრი. 

ამჟამად ნინო ფრანგ პროდიუსერებთან ერთად მუშაობს ორი ახალი მხატვრული ფილმის სცენარზე. ეს ფილმები მიმდინარე წლის ბოლოს ჩაეშვება წარმოებაში.

ნინო კირთაძე რეჟისორია ფილმებისა :
· “გეპატიჟებით ჩემს ეკზეკუციაზე” 2019
· „არ ისუნთქო“ 2014
· "ზოგი რამ საქართველოს შესახებ" 2009
· „დურაკოვო: სულელების სოფელი“ 2008
· "მილსადენის მეზობლები" 2005
· „უთხარი ჩემს მეგობარს, რომ მკვდარი ვარ“ 2004
· „ედუარდ შევარდნაძის სამი სიცოცხლე“ 2003
· „ჩეჩნური იავნანა“ 2001
